
MAMLAKATNING XALQARO BAHOLASH 
TIZIMLARIDAGI MAVQEINI YAXSHILASHDA 

IQTISODIY MUSTAHKAMLIKNING AHAMIYATI
Berdibekova Dilfuza Xoldorbekovna

Iqtisodiyot fani o‘qituvchisi

Annotatsiya. Xalqaro baholash tizimlari va ko‘rsatkichlar dunyo bo‘ylab institutsional muhit sifatini baholashda va iqtisodiy 
taraqqiyot darajasini aniqlashda jahon hamjamiyati tomonidan qabul qilingan asosiy vosita hisoblanadi. Ushbu tadqiqotda 
O‘zbekistonda iqtisodiy baholash ko‘rsatkichlarini oshirish bo‘yicha amalga oshirilayotgan ishlarning samaradorligi hamda 
keyingi bosqichda bajarilishi lozim bo‘lgan vazifalar tahlil etilgan.

Kalit so‘zlar: sarmoya, ish yuritish, kichik korxonalar, qarz, raqobatbardoshlik, gullab-yashnash, moliyaviy ozodlik, 
yo‘naltirish.
Abstract. International assessment systems and indicators are instruments recognized by the global community as a key 
condition for economic development, used to evaluate the quality of institutional environments worldwide. This research 
analyzes the effectiveness of measures undertaken to improve Uzbekistan’s economic rating indicators and identifies the 
tasks that remain to be accomplished.

Keywords: investment, entrepreneurship, small business, credit, competitiveness, prosperity, financial freedom, strategy.
Аннотация. Международные рейтинги и индексы являются инструментами, признанными мировым сообществом 
в качестве ключевого условия экономического развития при оценке качества институциональной среды в 
мире. В данной статье анализируется эффективность проводимых мероприятий по повышению показателей 
экономического рейтинга Узбекистана, а также определяются задачи, которые предстоит выполнить.

Ключевые слова: инвестиции, предпринимательство, малый бизнес, кредит, конкурентоспособность, процветание, 
финансовая свобода, стратегия.

K I R I S H
Davlatning xalqaro maydondagi nufuzi va jahon baholash ko‘rsatkichlaridagi mavqeining yuksalishida 

iqtisodiy mustahkamlikning roli beqiyosdir. Chet el mamlakatlari bilan o‘zaro foydali aloqalar, avvalo, 
iqtisodiy manfaatlar asosida shakllanadi. Shu bois, xorijiy kapital egalari uchun eng muhim masala — bu 
mamlakatdagi iqtisodiy barqarorlik darajasidir. Keyingi bosqichda esa davlatning jahondagi iqtisodiy baholash 
ko‘rsatkichlaridagi o‘rni alohida ahamiyat kasb etadi. Shu nuqtayi nazardan olib qaraganda, so‘nggi yillarda 
O‘zbekistondagi iqtisodiy barqarorlik jarayonlari sezilarli darajada mustahkamlandi.

O‘zbekiston Respublikasi Prezidentining 2020-yil 2-iyundagi “O‘zbekiston Respublikasining xalqaro 
baholash tizimlari va ko‘rsatkichlaridagi o‘rnini yaxshilash hamda davlat organlari va tashkilotlarida ular bilan 
tizimli ishlashning yangi mexanizmini joriy etish to‘g‘risida”gi PF–6003-son Farmoniga muvofiq, hozirgi paytda 
O‘zbekistonning Global raqobatbardoshlik indeksida o‘z mavqeini mustahkamlash bo‘yicha aniq chora-tadbirlar 
tizimi ishlab chiqilgan.

Ta’kidlash joizki, xalqaro baholash tizimlari va ko‘rsatkichlar har bir davlatning rivojlanish jarayonini aks 
ettiruvchi kompleks mezonlar bo‘lib, ular davlat boshqaruvi saviyasi, aholining turmush darajasi, tadbirkorlik 
faoliyati, xorijiy sarmoyadorlar uchun qulay muhit, barqaror iqtisodiy o‘sish va raqobatbardoshlik darajasi kabi 
muhim jihatlarni o‘z ichiga oladi.

Xalqaro ko‘rsatkichlar va baholash tizimlari tarixiga nazar tashlaganda, ularning ilk shakllanishi XX-asr 
boshlariga to‘g‘ri keladi. Bu davrda AQShda obligatsiyalar bozorining kengayishi natijasida baholash tizimlari 
orqali ishonchlilikni aniqlash amaliyoti joriy etilgan.

1909 yilda amerikalik moliyaviy tahlilchi, tadbirkor va investor Jon Mudi (John Moody) tomonidan aktsiyalar 
qiymatini tahlil qiluvchi “Moody’s Analyses of Railroad Investments” nomli nashr chop etilishi bilan ushbu 
yo‘nalishda yangi davr boshlandi. Keyinchalik bu nashr asosida “Moody’s Investors Service” tashkil etilib, u 
dunyodagi eng yirik reyting agentliklaridan biriga aylandi.

“Iqtisodiy lug‘at”da indeks so‘zi lotincha index so‘zidan olingan bo‘lib, “ro‘yxat”, “registr” yoki “ko‘rsatkich” 
ma’nolarini anglatadi. U ma’lum bir elementning yoki tizimning holatini ifodalovchi raqamlar, harflar yoki belgilar 
kombinatsiyasi orqali nominal o‘lchovni tavsiflaydi.

Reyting esa inglizcha to rate fe’lidan olingan bo‘lib, “baholash” yoki “baho berish” ma’nolarini bildiradi. 
Hozirda bu atama subyekt yoki obyektning iqtisodiy, moliyaviy va institutsional barqarorligini miqdoriy va sifat 
jihatdan baholash tizimi sifatida keng qo‘llaniladi.

2022-yilda O‘zbekiston 2021-yilda e’lon qilingan va o‘zi uchun ustuvor deb bilgan jami 19 ta xalqaro baholash 
tizimidan 11 tasida o‘z pozitsiyasini yaxshiladi. Jumladan, 2022-yilda Global innovatsiyalar ko‘rsatkichida o‘z 
o‘rnini 4 pog‘onaga ko‘tarib, 132 ta davlat orasida 82-o‘rinni, Raqobatbardosh sanoat unumdorligi ko‘rsatkichida 
5 pog‘onaga ko‘tarib, 154 ta davlat orasida 89-o‘rinni, Elektron hukumatni rivojlantirish baholash tizimida 18 
pog‘ona yaxshilab, 193 ta davlat ichida 69-o‘rinni egalladi.

Xalqaro baholash tizimlarida yuqori o‘rinlarni egallash O‘zbekistonning jahon maydonidagi nufuzi uchun 
muhim hisoblanishi bilan birga, xorijiy sarmoya hamda ilg‘or texnologiyalarning yurtimizga kirib kelishida ko‘prik 
vazifasini bajarishini unutmasligimiz kerak.

Ko‘rsatkichning “Erkin savdo” parametrida O‘zbekistonning o‘rni rekord darajada yaxshilangan: 2021-yildagi 
163-o‘rindan 67-o‘ringa ko‘tarildi va Markaziy Osiyo davlatlari orasida yetakchilikni qo‘lga kiritdi.

O‘zbekistonda biznes yuritish muhitini yanada yaxshilash, tadbirkorlikka keng erkinliklar berish orqali kichik 
biznes subyektlarini qo‘llab-quvvatlash va ularni rivojlantirish maqsadida qabul qilingan davlat dasturlari asosida 
banklar tomonidan imtiyozli kreditlash orqali hududlarda aholining tadbirkorlik faoliyati bilan shug‘ullanishi, 
uning turmush tarzini yaxshilash va ish bilan bandligini oshirishga e’tibor qaratilmoqda.

O‘zbekiston Respublikasining xalqaro baholash tizimlaridagi o‘rnini monitoring qilish va baholash milliy 
tizimi yaratilganini alohida ta’kidlashimiz kerak.

Bunday dadil islohotlar, kreativ yondashuvlar, kutilmagan qarorlar va shiddatli qadamlar tufayli 
O‘zbekistonning tashqi siyosati jahon hamjamiyatining e’tirofiga sazovor bo‘lishi, yurtimizning dunyo miqyosidagi 
ijobiy imiji shakllanishiga olib keladi.

X U L O S A  V A  T A K L I F L A R
Xalqaro baholash tizimlarida yuqori o‘rinlarni egallashga intilish bilan bir vaqtda biznes muhitini tartibga 

soluvchi islohotlarni izchil amalga oshirish, har qanday hajmdagi biznesni rivojlantirish uchun qulay iqtisodiy 
muhit yaratish bo‘yicha ishlarni keng ko‘lamda olib borish tavsiya etiladi.

Xalqaro baholash tizimlari va ko‘rsatkichlarda mamlakatning yuqori o‘rinlarni egallashi, dunyo davlatlari 
bilan ijtimoiy, iqtisodiy, savdo, investitsiya, huquqiy va siyosiy sohalarda erishilgan yutuqlarni aks ettirishda 
muhim omil hisoblanadi. Shu bilan birga, bu yo‘nalishda amalga oshirilishi lozim bo‘lgan vazifalar ham kam 
emas.

Ya’ni, tizimli islohotlarning haqiqiy natijasi va ko‘rsatkichi — bu barqaror iqtisodiy o‘sish, xorijiy investitsiyalarni 
jalb etish, yangi ish o‘rinlarini yaratish va aholi daromadlarining o‘sishiga erishishdir.

